Efeso text

11 Bati ni Pablo na apostol ni Jesucristo sa kagustuhan ng Diyos,

sa mga banal at matapat kay Jesucristo (na nasa Efeso):

2 Sumainyo nawa ang grasya at kapayapaan

mula sa Diyos na ating Ama at mula sa Panginoong Jesucristo.

• 3 Pasalamatan ang Diyos na Ama ni Jesucristong ating Panginoon!

Pinagpala niya tayo mula sa kalangitan, kay Kristo,

ng bawat pagpapalang espi​rituwal;

4 hinirang na nga niya tayo sa kanya bago pa nilalang ang mundo

upang tayo’y maging banal at wa​lang kasala​nan sa paningin niya.

Sa pag-ibig, 5 itinalaga niya tayong ampunin mula sa kawalang-hanggan

sa pamamagitan ni Jesucristo at para sa kanya,

ayon sa mapagmahal na kalooban niya,

6 upang purihin ang maringal na kaloob niyang nasa Minamahal 

na ipinagkaloob niya sa atin.

7 Sa kanya natin nakakamtan ang katubusang pinagtibay sa dugo niya,

ang kapatawaran ng ating mga pag​kakasala,

ayon sa yaman ng kanyang pag-ibig 8 na pinaapaw niya sa atin.

Sa lubos niyang karunu​ngan at kaalaman

9 ibinunyag niya sa atin ang kanyang mahiwagang balak,

ang kagandahang-loob na inilagay na niya kay Kristo.

10 Hinangad nga niyang buuin at pag-isahin kay Kristo

sa kaganapan ng panahon

tanang bagay sa langit at sa lupa.

11-12 Kay Kristo kami hinirang at itinalaga nang umasa sa Mesiyas.

Ito ang pasya ng nagsasagawa ng lahat niyang binalak at niloob:

upang purihin dahil sa amin ang dakilang kara​ngalan niya.

13 Narinig din ninyo ang tunay na salita –

na siyang ebanghelyo ng ating kaligtasan – at naniwala kayo kay Kristo

at tinatakan ng ipinangakong Banal na Espiritu.

14 Ito ang unang natanggap sa ating pamana

tungo sa katubusan ng sariling bayan ng Diyos

upang purihin ang dakilang kara​ngalan niya.

Ipinailalim ng Diyos ang lahat

sa mga paa ni Kristo

• 15 Nabalitaan ko rin naman ang in​yong pananampalataya at ang inyong pagmamahal sa lahat ng banal. 16 Kaya walang tigil akong nagpapasalamat sa Diyos dahil sa inyo, at inaalaala ko kayo sa aking mga panalangin. 17 Bigyan nawa kayo ng Diyos na Ama ni Jesucristong Panginoon ng karunungan at pagkatuklas na bunga ng Espiritu upang lubusan ninyo siyang makilala.

18 Liwanagan nawa niya ang inyong mga kalooban upang malaman ninyo kung ano ang aasahan ninyo sa pagkatawag niya sa inyo, kung ano ang kaya​manan ng maluwalhati niyang pamana sa mga banal, 19 at kung ano ang sobra-sobra niyang lakas alang-alang sa atin na naniniwala.

20 Ganoon nga ang lakas ng kanyang kapangyarihan, na muling bumuhay kay Kristo at nagluklok sa kanyang kanan sa langit, 21 sa ibabaw ng lahat ng Pamu​nuan, Kapangyarihan, Lakas, Kapanginoonan at ng anumang may-pangalan at kinikilala hindi lamang sa mundong ito kundi pati na sa darating: 22ipinailalim ng Diyos ang lahat sa kanyang paanan.
At inilagay naman siya sa itaas ng lahat bilang ulo ng Iglesya. 23 Ang Iglesya nga ang katawan niya, at sa Iglesya natatag​puan ang kabuuan niya na siyang lubu​sang pumupuno sa lahat.

Naligtas kayo nang walang bayad

2  • 1 Mga patay kayo noong una dahil sa inyong mga pagkadapa at mga kasa​lanan. 2 Ang mga ito ang inyong   tinahak noon; sumang-ayon kayo sa takbo ng daigdig na ito, at sinunod ang Pinuno ng daigdig ng mga espiritu; ito ang espiritung kumikilos sa mga taong suwail.

3 Tinahak din nating lahat noon ang mga ito. Sumunod tayo sa mga pagna​nasa ng laman at isinagawa ang mga kagustuhan ng laman at ng sariling isip; at tayo nga’y naging mga taong marapat kapootan ng Diyos gaya ng iba.

4 Ngunit mayaman sa awa ang Diyos at malaki ang kanyang pag-ibig sa atin. 5 Kaya bagamat patay tayo dahil sa ating mga kasalanan, binuhay niya tayong kaisa ni Kristo: naligtas kayo nang wa​lang bayad! 6 Ibinangon tayong kaisa ni Kristo Jesus at iniluklok na kasama niya sa kalangitan 7 upang maipaha​yag sa su​sunod na panahon ang napakayamang kagandahang-loob niya dahil sa kabutihan niya sa atin kay Jesucristo.

8 Naligtas nga kayong walang bayad sa pamamagitan ng pananampalataya. 9 Kaloob ito ng Diyos at hindi galing sa in​yo; hindi ito bunga ng inyong mga gawa upang walang makapagmapuri. 10 Gawa nga niya tayo na nilalang niya kay Kristo Jesus para sa mga mabu​ting gawa na itinakda na ng Diyos para gawin natin.

Si Kristo ang ating kapayapaan

• 11 Kaya alalahanin ninyo na mga pa​gano kayo noon; nalantad ito sa inyong laman at tinawag kayong supot ng mga tinatawag na tuli, na sa laman lamang tinuli ng tao. 12 Wala kayong Kristo noon, at di kasali sa pamayanan ng Israel at di sakop ng pinagtipanang mga pangako; wala rin kayong pag-asa at walang Diyos sa mundo. 13 Ngu​nit ngayo’y na kay Kristo na kayo at sa dugo ni Kristo’y nalapit kayo na dating malayo.

14 Siya ang ating kapayapaan; pinag-isa niya ang dalawang bayan sa pag​ka​giba ng pader ng pagkakahati: ito nga ang pagkamuhi. 15 Pinawalang-bisa niya sa sariling laman ang Batas na mga ka​utusan at tuntunin, at nilikhang iisa lamang at bagong Tao sa kanyang sarili ang dalawang bayan. 16 Ipinagkasundo niya sa Diyos ang dalawa na naging isang katawan nang ang pagkamuhi ay patayin niya sa kanyang katawan sa krus.

17 Dumating siyang ipinahahayag ang kapayapaan sa inyo na malayo at ang kapayapaan din sa mga malapit. 18 Sa pamamagitan niya, kapwa tayo may karapatang pumunta sa Ama sa iisang Espiritu.

19 Ngayon nga ay hindi na kayo mga dayuhan at panauhin, kundi mga kaba​bayan ng mga banal at kasambahay ng Diyos. 20 Sa pundasyon na mga apostol at mga propeta kayo naitayo at si Kristo Jesus mismo ang batong panu​lok. 21 Sa kanya lumalawak at nabubuo ang buong gusali at nagiging banal na templo sa Panginoon. 22 Sa kanya rin kayo sama-samang gina​gawang taha​nan ng Diyos sa Espiritu.

Para sa lahat ang pamana ng Diyos

3    • 1 Kaya ito ang sinasabi ko, akong si Pablo na bilanggo ni Kristo Jesus alang-alang sa inyo na nasa mga paga​nong bayan.

2 Narinig na siguro ninyo ang tungkol sa kinalabasan ng misyong ibinigay sa akin ng Diyos alang-alang sa inyo. 3 Ipinaalam nga niya sa akin sa pagbu​bunyag ang mahiwagang balak na isinulat ko sa iilang salita lamang. 4 Sa pagbasa ninyo nito, malalaman ninyo ang pagkaunawa ko sa hiwaga ni Kristo.

5 Hindi pa ito ipinahahayag sa mga tao sa lumipas na panahon, kundi sa espiritu ito ibinunyag ngayon sa banal niyang mga apostol at mga propeta. 6 Kay Kristo Jesus, ang mga paganong bayan ay na​giging kapwa-tagapagmana at kaisang-katawan at kabahagi sa pangako.

7 At ako ang pinagkalooban ng Diyos na maging lingkod ng Ebang​helyong ito na buong-lakas na nagka​kabisa sa akin.

8 Akong pinakamaliit sa lahat ng banal ang pinagkalooban ng biya​yang ito na ipangaral sa mga paganong bayan ang di-masukat na yaman ni Kristo. 9 Dapat kong ipaliwanag sa lahat kung paano naisasakatuparan ang mahiwa​gang balak na mula pa sa simula’y natatago sa loob ng Diyos na lumalang sa lahat.

10 Nakikita naman ngayon sa Iglesya at nahahayag sa mga Pamunuan at Ka​pang​yarihan sa kalangitan ang iba’t ibang karunungan ng Diyos 11​ – ang pagsulong ng kasaysayan na itinakda niya kay Kristo Jesus na ating Pangi​noon. 12 Sa kanya may lakas tayo ng loob na lumapit sa Diyos nang may tiwala sa pamamagitan ng pananam​palataya.

13 Kaya hinihingi kong huwag ka​yong masiraan ng loob sa mga pag​subok na dinaranas ko alang-alang sa inyo; ang mga ito ang inyong kara​ngalan.

• 14 Dahil dito lumuluhod ako sa harap ng Ama 15 na siyang pinangga​galingan ng bawat pagtawag sa sinumang ama sa langit o sa lupa.

16 Ipagkaloob nawa niya sa inyo, ayon sa yaman ng kanyang kaluwalhatian ang lakas ng inyong kalooban sa pamamagitan ng kanyang Espiritu.

17 Manahan nawa si Kristo sa inyong mga puso sa pamamagitan ng pana​nampalataya, at ang pag-ibig naman ang maging ugat at saligan ng inyong buhay.

18 Malaman nawa ninyo kasama ng lahat ng banal kung ano ang luwang, ang haba, ang taas at lalim – sa maikling salita: 19 malaman nawa ninyo ang pagmamahal ni Kristo na higit pa sa lahat ng kaalaman, upang mapuno kayo papunta sa kapunuan ng Diyos.

20 Sa Diyos na makagagawa ng higit pa sa ating mahihingi at maiisip, 21 suma​kanya nawa ang kaluwalhatian sa pa​ma​ma​gitan ng Iglesya at ni Kristo Jesus sa lahat ng salinlahi mag​pa​kailanman. Amen.

Mararating natin ang Ganap na Tao

4  • 1 Hinihingi ko sa inyo, ako na bi​langgo alang-alang sa Panginoon, na kumilos kayo nang nararapat sa pagtawag sa inyo. 2 Makita nawang lagi sa inyo ang kababaang-loob, ka​amuan at malawak na pang-unawa.

Pagtiisan ninyo ang isa’t isa sa pag-ibig 3 at sikaping panatiliin ang pagka​kaisa ng Espiritu sa buklod ng kapa​yapaan: 4 iisang katawan at iisang espiritu dahil sa pagkatawag sa inyo; tinawag kayo sa iisang pag-asa. 5 Iisang Panginoon, iisang pananampalataya, iisang binyag; 6 iisang Diyos at Ama ng lahat, na nakapang​yayari sa lahat at gumagawa sa lahat, at nasa lahat.

7 Binigyan naman tayo ng mga kaloob ayon sa gustong ibigay ni Kristo sa bawat isa sa atin. 8 Kaya sinasabi ng Kasulatan: Pag-akyat niya sa itaas, dinala niya ang mga bihag, nagbigay siya ng mga kaloob sa mga tao.
9 Bakit sinabing umakyat siya? Dahil bumaba muna siya sa dakong nasa ilalim ng lupa. 10 Siya mismong buma​ba ang siya ring umakyat sa ibabaw ng kala​ngi​tan upang punuin ang lahat.

11 Ginawa niyang mga apostol ang ilan, at mga propeta ang iba, at mga ebang​helista ang iba pa, o tagapamahala o mga tagapagturo. 12 Ganoon nga hinu​hubog ang mga banal para sa pagli​lingkod at pagta​tayo ng katawan ni Kristo, 13 hang​gang marating nating lahat ang pagka​kaisa ng pananampalataya at ng pagka​kilala sa Anak ng Diyos, at marating ang Ganap na Tao, na ang nasa kaganapan nito ay ang kapuspusan ni Kristo.

14 Kung magkagayon, hindi na tayo parang mga batang inaanod ng alon at tinatangay ng hangin ng mga aral ng mga tuso sa kanilang pandaraya tungo sa kamalian. 15 Sa halip, sa pamu​muhay natin sa katotohanan, uunlad tayo sa pag-ibig palapit sa Kanya na siyang ulo, si Kristo. 16 Pinag-iisa niya’t pinagtitibay ang buong katawan sa pamamagitan ng isang lambat ng mga nerbyo at pagkaka​hugpong, at gina​gawa ng bawat bahagi ang sariling gawain nito upang lumaki ang katawan at maitayo ang sarili sa pag-ibig.

Isuot ang Bagong Tao

• 17 Ito nga ang aking sinasabi at igi​nigiit sa inyo sa ngalan ng Panginoon: huwag na ninyong tularan ang gawi ng mga paganong may isip na walang-kabu​luhan. 18 Nadidiliman nga ang kanilang isipan; sa kamangma​ngan sila nananatili at matigas din ang kanilang pusong ma​layo sa buhay na galing sa Diyos. 19 Wala silang pagpa​pahalaga sa kabutihan kaya nagu​gumon sila sa bisyo at sabik na sabik sa paggagawa ng iba’t ibang kaha​layan.

20 Hindi ganito ang natutuhan ninyo kay Kristo, 21 kung sa katotohanan nga lamang ninyo siya narinig at natutuhan.

22 Dapat ninyong iwan ang pagkatao ng dati ninyong pamumuhay; ito ang Lumang Tao na nabulok dahil sa kanyang mga madayang pagnanasa. 23 Ba​guhin din ninyo ang inyong kalooban sa espiritu 24 at isuot ang Bagong Tao na nilalang sa larawan ng Diyos, sa pagkamatuwid at tunay na kabanalan.

25 Kaya iwan ninyo ang kasinunga​​li​ngan; mga bahagi natin ang isa’t isa, kayat magsabi ng totoo ang bawat isa sa kanyang kapwa. 26 Kung magalit man kayo, huwag kayong magkasala; huwag palu​bugin ang araw sa inyong galit, 27 at baka makapasok ang di​yablo.

28 Huwag nang magnakaw ang magnanakaw; magtrabaho siya sa kanyang mga kamay at magpakahirap upang ma​katulong sa nangangailangan.

29 Huwag mamutawi sa inyong mga labi ang anumang maruming pangu​ngu​sap, kundi ang tama at napapanahon upang pasiglahin ang iba at makabuti sa nakaririnig.

30 Huwag ninyong bigyang-kalung​kutan ang Espiritu Santo ng Diyos; sa kanya kayo tinatakan… tungo sa araw ng katubusan. 31 Iwan ninyo lahat ng kabuk​tutan: sama ng loob, galit, poot, pambu​bulyaw at paglait. 32 Magpaka​bait kayo, at magkaroon ng malasakit, at magpatawad sa isa’t isa tulad ng pagpapatawad sa inyo ng Diyos kay Kristo.

Tularan ang Diyos

5  • 1 Bilang mga minamahal na anak, tularan ninyo ang Diyos 2 at mamu​hay sa pag-ibig gaya ng pagmamahal sa inyo ni Kristo. Alang-alang sa atin, inialay niya ang kanyang sarili bilang handog at mahalimuyak na hain sa Diyos.

3 Huwag mabanggit sa inyo ang pambababae, ang kahalayan, ang kasakiman at iba pa, tulad ng nararapat sa mga banal. 4 Ganito rin para sa anu​mang naka​hihiya, mga salitang walang saysay at sob​rang pagbibiruan. Sa halip magpa​sa​lamat kayo.

5 Alalahanin nga ninyo na hindi magmamana sa kaharian ni Kristo at ng Diyos ang nambababae o mahalay, o sakim na siya ngang sumasamba sa diyus-diyusan. 6 Hu​wag kayong padaya sa mga walang saysay na pangu​ngusap, sapagkat ang mga ito ang naghahatid sa galit ng Diyos sa mga suwail. 7 Kaya huwag kayong maki​​sa​ma sa kanila.

8 Dati nga kayong karimlan, ngunit liwa​nag kayo ngayon sa Panginoon; kumilos kayo bilang mga anak ng liwanag. 9 At ang mga bunga ng liwanag ay lahat ng anyo ng kabutihan, kabanalan at katotohanan.

10 Suriin ninyo kung ano ang kalugud-lugod sa Panginoon. 11 Huwag makiisa sa mga walang bungang gawa ng dilim, kundi tuligsain ninyo ito. 12 Nakakahiya ngang banggitin man lamang ang mga bagay na ginagawa nila nang lihim. 13 Subalit sa pag​tuligsa rito, nalalantad ito sa liwanag; at naliliwanagan ang nala​lantad sa liwanag. 14 Ayon sa kasa​bihan: Gumising ka, ikaw na natutulog, at magbangon mula sa mga patay, at liliwa​nagan ka ni Kristo.

15 Kaya mag-ingat kayo sa inyong asal. Sikapin ninyong mamuhay bilang mga marurunong at hindi bilang mga mang​mang. 16 Samantalahin ang panahon, sapagkat masama ang mga araw na ito. 17 Dahil dito, huwag kayong maging wa​lang-isip, kundi unawain ninyo kung ano ang kagustuhan ng Panginoon.

18 Huwag kayong maglasing pagkat humahantong ito sa kahalayan; kundi punuin ninyo ng espiritu ang inyong sarili. 19 Mag-usap-usap kayo sa mga salmo, mga papuri at awiting espi​rituwal. Mag-awitan kayo at ipagbunyi ang Panginoon nang buo ninyong puso, 20 at laging magpasalamat sa Diyos Ama para sa lahat ng bagay sa ngalan ng ating Pangi​noong Jesucristo.

Mga lalaki, mahalin ang inyong asawa

• 21 Sundin ninyo ang isa’t isa alang-alang kay Kristo.

22 Sundin ng mga babae ang kani​lang mga asawa na parang ang Panginoon. 23 Ulo ng babae ang lalaki, kung pa​anong si Kristo ang ulo ng Iglesya – ang katawan – at siyang taga​pagligtas nito. 24 Gaya ng pagsunod ng Iglesya kay Kristo, gayon din naman dapat lubusang sundin ng mga babae ang kanilang mga asawa.

25 Mga lalaki, mahalin ninyo ang inyu-inyong asawa, gaya ni Kristo na nagmamahal sa Iglesya at inialay ang sarili dahil sa kanya. 26 Pinabanal niya ito at nilinis sa paghugas ng magkasamang tubig at salita. 27 Ginusto nga niyang maiharap sa kanya ang isang maluwalhating Iglesya na walang bahid, mantsa o iba pang batik, kundi banal at walang dungis. 28 Gayon din naman, dapat mahalin ng mga lalaki ang kanilang mga asawa bilang sariling katawan.

Nagmamahal sa sarili ang nagmamahal sa kanyang asawa. 29 Wala ngang napo​poot sa sariling katawan, ngunit pinakakain at inaalagaan niya ito. Ganoon din ang ginagawa ni Kristo sa Iglesya, 30 sapagkat mga bahagi tayo ng kanyang katawan.

31 Nasusulat: Sa pagsasaalang-alang dito, iiwan ng lalaki ang ama at ina, at pipisan sa kanyang asawa, at silang dala​wa’y magiging iisang laman. 32 Dakila nga ang lihim na katotohanang ito: si Kristo at ang Iglesya ang tinutukoy ko. 33 Sa maikling salita, mahalin ng bawat lalaki ang kanyang asawa gaya ng sarili, at igalang naman ng babae ang kanyang asawa.

Mga anak, mga magulang, mga alipin

at mga amo

6   • 1 Mga anak, sumunod kayo sa in​yong mga magulang: ito nga ang marapat. 2 Igalang mo ang iyong ama at ina: ito ang unang utos na may pangako sa pagsasabing: 3 upang mapabuti ka at hu​maba ang iyong mga araw sa lupa. 4 Kayo naman, mga ama, huwag nin​yong inisin ang inyong mga anak, sa halip turuan ninyo sila ayon sa mga turo at aral ng Panginoon.

5 Mga alipin, sumunod kayo nang may tapat na puso sa inyong mga amo sa lupa na parang si Kristo ang inyong sinusunod nang buong ingat at paggalang. 6 Maglingkod kayo hindi para magpa​kitang-tao lamang o para magbigay-lugod sa mga tao, kundi bilang mga alipin ni Kristo na buong pusong tumu​tupad sa kagustuhan ng Diyos. 7 Mag​lingkod kayo nang malu​wag sa loob na pa​rang sa Panginoon at hindi sa mga tao. 8 Alam ninyo na gagantimpalaan ng Panginoon ang anumang kabutihang ginagawa ng tao, maging alipin man siya o ma​laya.

9 Mga amo, ganito rin ang gawin ninyo. Iwaksi ang pananakot at alala​hanin ninyo na may iisang Panginoon kayo at sila sa langit at wala siyang kinikilingan.

Sa Panginoon kumuha ng lakas

• 10 Sa wakas, sa Panginoon kayo kumuha ng lakas, at sa bisa ng Kanyang lakas. 11 Isakbat ninyo ang mga sandata ng Diyos upang malabanan ninyo ang panlilinlang ng diyablo. 12 Sapagkat hindi laman at dugo ang ating mga kalaban, kundi ang mga Pamunuan at Kapang​yarihan na mga pinuno ng mundong ito ng dilim; sila ang masasamang espiritung nasa kaitaasan.

13 Kayat isakbat ninyo ang mga san​data ng Diyos upang sa araw ng kasa​maan ay hindi kayo umatras at maging matatag pa rin kayo sa paggamit sa mga ito. 14 Ang katotohanan nawa ang maging sinturon ninyo, kabanalan ang maging baluti ninyo, 15 at ang pagkamasigasig sa Ebang​helyo ng Kapaya​paan ang maging sapatos ninyo. 16 Lagi ninyong hawakan ang kalasag ng pananampalataya para patayin ang lahat ng nagliliyab na palaso ng Masama. 17 Isuklob din ninyo ang helmet ng kaligtasan at hawakan ang tabak ng Espiritu, na salita ng Diyos.

18 Kaya lagi kayong manalangin sa espiritu sa lahat ng inyong pagdarasal at kahilingan. Magbantay kayo sa gabi sa matiyagang pagdalangin alang-alang sa lahat ng banal, 19 at alang-alang din sa akin. Ipanalangin ninyo na sa pagbuka ng aking bibig, maipangaral ko nang walang-takot ang lihim na yaman ng Ebanghelyo. 20 Ako’y em​bahador na nakakadena alang-alang dito; kaya manalangin kayo na maipa​hayag ko ito gaya ng nararapat kong gawin.

21 Gusto kong malaman din ninyo ang tungkol sa akin at sa gawain ko. Ibabalita ito sa inyo ni Tiquico na pina​kamamahal na kapatid at tapat na lingkod ng Pangi​noon. 22 Sinugo ko siya sa inyo upang balitaan kayo tungkol sa akin at aliwin ang inyong mga puso.

23 Kapayapaan sa mga kapatid, at pag-ibig na may pananampalataya mula sa Diyos Ama at sa Panginoong Jesucristo! 24 Nawa ang kaganda​hang-loob ay sumasalahat ng nagma​mahal sa ating Panginoong Jesucristo nang may pag-ibig na walang-maliw.

